1. CYFLWYNIAD I GYMERADWYO CONTRACTWYR YN EFFEITHIOL
Bwriad y canllaw hwn yw bod yn gymorth ymarferol i’r rhai sy’n gysylltiedig â chymeradwyo contractwyr o fewn Asiantaethau Gofal a Thrwsio.
Oherwydd y gall gwaith adnewyddu a thrwsio olygu cryn dipyn o darfu a straen ar y Cleient, mae angen cymryd gofal wrth ddewis contractwyr addas sy’n fedrus ac yn ystyriol yn y ffordd y gwnânt eu gwaith. 

Gall contractwr anfedrus neu anystyriol achosi trallod mawr i gleient oherwydd unrhyw un o’r canlynol: anfoesgarwch, rhegi yn ddiangen; gwneud gormod o sŵn i’r dasg arbennig honno; safle budr a ddim yn glanhau ar ôl pob tasg ar ddiwedd y dydd; cynllunio gwael sy’n golygu treulio gormod o amser yn gorffen tasg; crefftwaith gwael sy’n golygu fod rhaid gwneud y gwaith eto; gweithwyr ddim yn dilyn y cyfarwyddiadau, h.y. yn defnyddio defnyddiau neu ddulliau anghywir.  Mae materion o’r fath yn sicr o arwain at gwynion gan y cleient yn ogystal â chymhlethdodau i’r contract a risg i’r asiantaeth.  Enghreifftiau’n unig yw’r rhain ac nid rhestr derfynol.
Mae’n rhaid i bob asiantaeth Gofal a Thrwsio fod â threfn eglur ar gyfer cynnwys contractwyr ar unrhyw restr o gontractwyr cymeradwy sydd ganddynt.  Mae’n ymarfer da cael proses dendro deg, a honno’n broses y gellir ei harchwilio sy’n dangos sut mae’r contractwyr a fabwysiadwyd yn cael eu defnyddio yn eu tro.

Mae Swyddogion Technegol Gofal a Thrwsio yn gyfrifol am sicrhau fod y contractwyr ar eu rhestrau cymeradwy yn bodloni’r safonau gofynnol o safbwynt perfformiad, ansawdd y gwaith ac ymddygiad.  Felly mae’r Swyddog Technegol yn gwneud yn siŵr fod y Cleientiaid, sydd ar y cyfan yn oedrannus a/neu’n fregus, yn cael eu trin ag ystyriaeth, parch a gofal wrth i’r gwaith adeiladu fynd rhagddo.

Fel rhan o ymarfer da dylai asiantaethau gynnal tair rhestr o gontractwyr cymeradwy, fel a ganlyn:
*
Mân atgyweiriadau sy’n werth hyd at £500.00c (fel arfer yn cael eu gwneud o dan Daflen Waith/Archeb Waith)
*
Gwaith sy’n costio hyd at £8,000.00c (fel arfer yn cael ei wneud o dan Ffurflen Gontract Gryno y CIOB)

*
Gwaith sy’n costio dros £8,000.00c (fel arfer yn cael ei wneud o dan Ffurflen Gontract Gryno y Charterd Institute of Building [CIOB], neu Ffurflen Gontract Gweithiau Bychan y CIOB)
Dim ond y contractwyr hynny sydd wedi’u cynnwys ar y Rhestr(au) Contractwyr Cymeradwy fydd yn cael eu gwahodd i dendro/rhoi dyfynbrisiau neu wneud gwaith.  Gall cwmnïau wneud cais i fod ar un, neu bob un o’r rhestrau contractwyr cymeradwy fel sy’n addas i faint eu busnes neu eu dewis waith.
Argymhellir fod pob Asiantaeth Gofal a Thrwsio yn cadw rhestr weithredol o ddeg contractwr ar bob rhestr.  Pan fo nifer y contractwyr ar unrhyw restr yn disgyn o dan ddeg, er mwyn sicrhau cymhwysedd, bydd y Swyddogion Technegol yn mynd ati i recriwtio contractwyr pellach.  Wrth wneud hynny, gallant gysylltu â’r awdurdod lleol, cyrff masnach a phroffesiynol a darparwyr tai am fanylion contractwyr addas sy’n wybyddus iddyn nhw.
Gall y ddogfen ganllaw hon gael ei mabwysiadu hefyd gan asiantaethau sy’n dymuno cael ymgynghorwyr cymeradwy ar eu rhestr.
2. Y POLISI a’r DREFN Are gyfer CYMERADWYO CONTRACTWYR 
2.1 GWNEUD CAIS I FOD AR RESTR GYMERADWY: 

Gall yr asiantaeth Gofal a Thrwsio holi’r contractwr yn dilyn argymhelliad, neu gall y cwmni gysylltu â’r asiantaeth a gofyn am gael ei gynnwys ar un neu bob un o’r rhestrau contractwyr cymeradwy. 

Mae’n rhaid i bob cwmni wneud cais ffurfiol i gael ei gynnwys ar y rhestrau contractwyr cymeradwy.  Pwrpas y cais yw casglu gwybodaeth ddigonol a phriodol mewn perthynas â busnes y darpar gontractwr er mwyn gallu gwneud penderfyniadau am ei addasrwydd i gael ei gynnwys ar y rhestr(au) perthnasol. 

Bydd contractwr sy’n gofyn am gael ei gynnwys ar y rhestr yn derbyn ffurflen gais wag sy’n gofyn am yr wybodaeth ganlynol: 

· Manylion cyffredinol am y Cwmni neu’r busnes – yn cynnwys cyfeiriad, manylion cyswllt a strwythur y busnes/cwmni.  Pwrpas y cwestiynau hyn yw er mwyn i Gofal a Thrwsio wybod ei fod yn delio â chwmni dilys sydd wedi’i sefydlu ei hun;
· Adnoddau Technegol – yn cynnwys maint y busnes perthnasol, y categorïau gwaith a gyflenwir, gwybodaeth am unrhyw anghydfod, a hawliadau sy’n aros, sgiliau a chymwysterau’r staff.  Pwrpas y cwestiynau hyn yw galluogi’r cwmni i ddangos y byddent yn gallu ymgymryd â gofynion yr asiantaeth; 

· Gwybodaeth Ariannol - yn cynnwys gwybodaeth am drosiant ac elw, treth a sicrwydd yswiriant.  Pwrpas y cwestiynau hyn yw sicrhau fod y cwmni yn sefydlog yn ariannol, a bod ganddo’r gallu ariannol i ymdrin â maint y prosiect.  (Mae’r ffurflen gais yn cynnwys adran sy’n dweud ei bod yn bolisi gan Gofal a Thrwsio ofyn am eirda gan Fancwyr a geirda personol ar bob person sy’n gwneud cais i’r asiantaeth i gael ei gynnwys ar y rhestrau contractwyr cymeradwy, a bod yn rhaid i’r ymgeisydd dalu am unrhyw ffioedd y mae eu banc yn codi am roi geirda);
· Iechyd a Diogelwch – darparu polisi iechyd a diogelwch a manylion y sawl sy’n gyfrifol am weithredu’r polisi.  Mae’n rheidrwydd ar Gofal a Thrwsio sicrhau diogelwch ei weithwyr ei hun, y Cleientiaid ac, i ryw raddau, gweithwyr y cwmni;
· Cyfle Cyfartal – cydymffurfio â’r gofynion statudol dan Ddeddf Cysylltiadau Hiliol 1976;
· Cynlluniau – A yw contractwyr yn aelodau o’r ‘Cynllun Contractwyr Ystyriol’ neu’r ‘Cynllun TrustMark’ – Gweler 3.5 am ragor o fanylion;
· Geirda - rhaid darparu geirda perthnasol.  Mae Gofal a Thrwsio’n ei chael yn ddefnyddiol holi cleientiaid blaenorol y contractwr am eu perfformiad yn y gorffennol.  (Dangosir copi o Ffurflen Geirda yn Atodiad 6.5).
Ceir enghraifft o ‘Ffurflen Gais Contractwr’ yn Atodiad 6.2 i’r ddogfen hon.

Bydd gofyn i gontractwyr gadarnhau eu bod yn cytuno â’r Cod Ymddygiad.  Dylent lofnodi a dychwelyd y Cod Ymddygiad gyda’u cais.  (Ceir enghraifft o ‘God Ymddygiad yn Atodiad 6.4 i’r ddogfen hon).
2.2 ENWEBU GAN Y CLEIENT: 

Mae rhoi dewis i’r cleient yn ganolog i ethos Gofal a Thrwsio.  Mae’n bwysig felly fod y cleient yn cael y cyfle, os yw’n dewis hynny, i enwebu contractwr o’i ddewis ef/ei dewis hi.


Ond, mae goblygiadau posibl i benderfyniad cleient i enwebu contractwr.  Os nad yw’r contractwr a enwebwyd ar y rhestr gymeradwy, yr asiantaeth fydd yn penderfynu ar y ffordd orau i gynorthwyo’r cleient.  Yn yr amgylchiadau hyn dylid ystyried bob amser:
cael y contractwr i lenwi’r gwaith papur i wneud cais i fod ar y rhestr gymeradwy;
Dylai’r Asiantaeth sicrhau fod yswiriant y contractwr yn ddilys ac yn ei le;
Gallai’r Asiantaeth ystyried cyfyngu ar y gwasanaeth a ddarperir gan gontractwr i’r Cleient, neu gytuno arno fesul achos (h.y. ar sail gwybodaeth yr asiantaeth am y contractwr arbennig neu hanes ei gontractau);
Os oes gan yr Asiantaeth bryder gwirioneddol am gontractwr arbennig, gall yr Asiantaeth benderfynu tynnu’n ôl o’r prosiect.
Yn dibynnu ar yr amgylchiadau, dylai’r Asiantaeth bob amser egluro’n union i’r Cleient lefel y gwasanaethau sydd i’w darparu.

3. GWIRIO’R DOGFENNAU A GYFLWYNWYD:

3.1 ARIANNOL:

Mae gan bob un o Gontractwyr Gofal a Thrwsio ddyletswydd i ddatgelu unrhyw fuddiant ariannol neu reolaethol neu berthynas sy’n bodoli gyda swyddogion technegol, staff neu aelodau pwyllgor yr asiantaeth neu sefydliad.
Rhaid datgelu’r wybodaeth hon yn ystod y broses ymgeisio ac mae’r ffurflen gais yn cynnwys cwestiwn am y mater hwn.
Mae’n bolisi gan Gofal a Thrwsio ofyn am eirda gan Fancwyr a geirda personol ar bob person sy’n gwneud cais i’r asiantaeth i gael ei gynnwys ar y rhestrau contractwyr cymeradwy.  Rhaid i’r ymgeisydd dalu am unrhyw ffioedd y mae eu banc yn codi am roi geirda.
3.2 YSWIRIANT:

Dylid gwirio ceisiadau Contractwyr yn ofalus er mwyn sicrhau fod eu Hyswiriant Atebolrwydd y Cyflogwr ac Atebolrwydd Cyhoeddus yn cwrdd â’r lefelau angenrheidiol i’r rhestr gymeradwy, fel arfer £3,000,000.  Rhaid sicrhau hefyd eu bod yn gyfredol a dylid nodi’r dyddiad adnewyddu.  Bydd contractwyr nad ydynt yn gallu dangos copi o’u tystysgrifau cyfredol yn cael eu gwahardd o’r rhestr.
3.3 Y CYNLLUN FETIO A GWAHARDD A GWIRIADAU CRB:

Nod y Cynllun Fetio a Gwahardd yw atal pobl anaddas rhag gwneud mathau o waith taladwy neu wirfoddol gyda phlant neu oedolion bregus (‘gweithgaredd reoledig’).  Mae’n ceisio gwneud hyn drwy atal y rheiny y bernir eu bod yn anaddas i weithio gyda phlant ac oedolion bregus rhag cael mynediad atynt drwy eu gwaith.  Gwneir hyn drwy gynnig gwasanaeth mwy effeithiol a syml i gyflogwyr i archwilio hanes gweithwyr posibl; gwahardd unigolion anaddas rhag gweithio, neu geisio gwaith gyda phlant ac oedolion bregus ar y cyfle cynharaf posibl; a chymryd cyfrifoldeb dros wneud penderfyniadau ynglŷn â gwahardd.  Y Swyddfa Cofnodion Troseddol (CRB) sy’n gyfrifol am y broses ymgeisio i gael penderfyniadau fetio a gwahardd.
Nid oes rhwymedigaeth neu reidrwydd cyfreithiol ar asiantaethau Gofal a Thrwsio i wneud yn siŵr fod contractwyr naill wedi cael gwiriad CRB neu wedi eu cofrestru â’r ISA.  Ar hyn o bryd, yn ôl Deddf Diogelu Oedolion Bregus 2006, “nid yw gwaith y Contractwr Cymeradwy yn Weithgaredd Reoledig” ac “nid yw cartref cleientiaid yn Lle Penodedig”.
Serch hynny, mae gan asiantaethau Gofal a Thrwsio ddyletswydd gofal i sicrhau fod unrhyw gontractwr cymeradwy yn gallu gwneud gwaith i’r safon uchaf yn unol â’r broses cymeradwyo contractwr effeithiol.  
I gael gwybod mwy am unrhyw newidiadau i’r Ddeddf, dylai asiantaethau gysylltu ag un o’r canlynol:

Ebost:

ASESU ADDASRWYDD:

Cyn gwneud argymhelliad i ennill statws cymeradwy, cysylltir â’r contractwr er mwyn gwneud yn siŵr ei fod yn deall yn iawn beth yw ei swyddogaeth, y drefn sydd i’w dilyn, ac amgylchiadau’r cleient sy’n effeithio ar y sefyllfa gytundebol rhwng y ddwy ochr.
Bydd adolygiad yn golygu asesu pob agwedd o risg yn cynnwys addasrwydd y contractwr ar gyfer y maint a’r mathau o brosiectau sydd ar gael ar y pryd, gan ddeall hefyd anghenion arbennig y Cleientiaid.
Bydd y cwestiynau ym meddwl y Swyddogion Technegol yn cynnwys: pa mor dda y perfformiodd y contractwr ar y gwaith/contract diwethaf yn cynnwys safon ei waith; yr amser a gymerwyd; hawliadau neu broblemau wrth i’r gwaith fynd rhagddo; pa mor dda y deliodd y contractwr â’r Cleient.  Bydd y swyddog eisiau gwybod hefyd pwy fydd yn cael ei benodi’n fforman neu berson yng ngofal y gwaith ac a ydyw yn addas i’r rôl honno.
3.4 Y CYNLLUN TRUSTMARK A’R CYNLLUN CONTRACTWYR YSTYRIOL:


Marc safon yw’r Cynllun TrustMark sy’n gweithredu fframwaith lle mae cymdeithasau masnach, timau safonau masnach llywodraeth leol, a gweithredwyr cynlluniau annibynnol yn cael eu cymeradwyo i recriwtio masnachwyr cyfrifol a dibynadwy.  Mae hyn yn galluogi gweithredwyr y Cynllun i hyrwyddo safonau gwell, a mynd i’r afael â materion cysylltiedig fel gwell gorfodaeth.  Caiff pob un o weithredwyr y cynllun eu harchwilio’n flynyddol gan TrustMark, i sicrhau fod prosesau, safonau a threfniadau cwyno yn cael eu cynnal.
Bydd contractwyr wedi arwyddo cod ymddygiad sy’n cynnwys gofal cwsmer ac ymarfer da o safbwynt iechyd a diogelwch.  Gall contractwyr gynnig gwarant gydag yswiriant ac mae safon gwaith y contractwr, ei arferion masnachu a boddhad y cwsmer yn cael eu monitro gan weithredwr cynllun TrustMark.  Mae yswiriant gwarchod blaendal ar gael i ddefnyddwyr pe bai cwmni yn stopio masnachu.
Mae’r cynllun hwn yn cael ei gefnogi’n llawn gan y Llywodraeth, y diwydiant adeiladu a grwpiau amddiffyn defnyddwyr.

Mae gan y Cynllun Contractwyr Ystyriol god ymarfer wyth pwynt:

Bod yn ystyriol – Mae’n rhaid i bob gwaith gael ei wneud gydag ystyriaeth gadarnhaol i anghenion y cleient, staff y safle ac ymwelwyr, y cyhoedd a’r amgylchedd yn gyffredinol.  Rhaid rhoi sylw arbennig i anghenion y rheiny sydd ag anawsterau gweld, clywed a symud. 

Yr Amgylchedd – Dylid cadw unrhyw sŵn gan weithwyr adeiladu a phob ffynhonnell arall i’r lleiafswm bob amser.  Dylid rhoi ystyriaeth fanwl i ddewis a defnyddio adnoddau – dylid defnyddio adnoddau lleol pryd bynnag y bo modd.  Dylid rhoi sylw i reoli gwastraff ac osgoi llygredd – dylid annog ailgylchu defnyddiau sy’n weddill.

Glanweithdra – Rhaid cadw’r safle gwaith yn lân ac yn drefnus bob amser.  Rhaid cadw rhwystrau diogelwch dros dro, goleuadau ac arwyddion rhybudd mewn cyflwr glân a diogel.  Ni ddylid gadael i ddefnyddiau sy’n weddill, sbwriel ayb. grynhoi ar y safle neu orlifo i’r llefydd o gwmpas.  Dylid cadw llwch ayb. o unrhyw waith adeiladu i’r lleiafswm.

Cymdogion Da - Dylid ymgynghori’n llawn ac yn gyson â chymdogion ynghylch y rhaglen a’r gweithgareddau ar y safle, o gyfnod cyn dechrau’r gwaith hyd nes iddo gael ei orffen.  Darperir gwybodaeth gyffredinol am y Cynllun i’r cymdogion sy’n defnyddio’r ardal.
Dangos parch – Dylid cynnal safonau gwisg parchus a diogel, sy’n addas i’r tywydd, bob amser.  Ni oddefir ymddygiad ac iaith anweddus neu ddifrïol neu bydd camau disgyblu llym yn cael eu cymryd.  Dylid dangos balchder yn rheolaeth ac ymddangosiad y safle a’r ardal o’i gwmpas bob amser.  Rhoddir hyfforddiant i’r gweithwyr ar ddelio gyda’r cyhoedd. 

Diogel – Mae’n rhaid i symudiadau’r gweithwyr adeiladu a’r cerbydau ar y safle gael eu gwneud gyda gofal mawr ac ystyriaeth i ddiogelwch y cyhoedd yn ogystal â gweithwyr y safle.  Ni ddylai unrhyw weithgaredd adeiladu fod yn peryglu diogelwch eraill.
Cyfrifol - Bydd Contractwyr Ystyriol yn sicrhau fod pob gweithiwr safle, isgontractwyr arbenigol, gyrwyr ac unrhyw un sy’n gweithio ar y safle yn deall ac yn gweithredu rhwymedigaethau’r Cod hwn ac yn monitro sut maent yn cydymffurfio ag ef.
Atebol – Bydd posteri ynglŷn â’r Cynllun yn cael eu harddangos ar y safle, a fydd yn rhoi enwau a rhifau ffôn y staff y gellir cysylltu â nhw mewn ymateb i faterion a godir gan y cyhoedd ac eraill sy’n cael eu heffeithio gan y gwaith ar y safle.

4. Y BROSES DENDRO:

DOGFENNAU TENDR:

Cyn cyhoeddi unrhyw dendr, dylai’r Swyddog Technegol cyfrifol sicrhau ei fod ef neu hi yn ymchwilio i anghenion y Cleient ac yn ymgynghori â’r Gweithiwr Achos i wneud yn siŵr fod Manyleb y Tendr a’r Rhaglenni Gwaith yn bodloni’r anghenion hyn.

Fel rheol, bydd y dogfennau tendr – a elwir yn Wahoddiad i Dendro – yn cynnwys yr adrannau canlynol:

· Cyflwyniad – unrhyw wybodaeth gefndir angenrheidiol ynglŷn â’r tendr
· Amodau’r Tendr – y fframwaith cyfreithiol sydd ynghlwm â’r tendr

· Manyleb – disgrifiad o’r gwaith sydd i’w wneud a’r safonau gofynnol

· Rhaglenni gwaith

· Lluniadau’r tendr (tender drawings)
· Cyfarwyddiadau ynghylch sut i Gyflwyno Tendr – cyfarwyddiadau i’r rhai sy’n ymgeisio am waith
· Ffurflen y Tendr – datganiad i’w lofnodi gan yr ymgeisydd
· Tystysgrif “Dim Cydgynllwynio” - datganiad nad yw’r ymgeisydd wedi cydgynllwynio ag eraill
Mae’r uchod yn wir pan fo gwerth gwaith y prosiect yn fwy na £8,000.00c (ac fel arfer yn cael ei wneud o dan Ffurflen Gontract Mân Weithiau y CIOB, neu Ffurflen Gontract Gweithiau Bychan y CIOB – Cyfeiriwch at y “Canllaw Contractau Effeithiol” am fwy o wybodaeth). 

Os mai mân atgyweiriadau hyd at £500.00c mewn gwerth sydd dan sylw (fel arfer yn cael eu gwneud o dan Daflen Waith/Archeb Waith) neu os yw gwerth y gwaith hyd at £8,000.00c (fel arfer yn cael ei wneud o dan Ffurflen Gontract Gryno’r CIOB), mae’n bosibl na fydd lluniadau tendr a bydd cynnwys y gwahoddiad i dendro yn llai a ddim yn cynnwys y darpariaethau “dim cydgynllwynio”.   
Argymhellir os yw contractwyr yn tendro neu’n cynnig dyfynbrisiau mewn cystadleuaeth, y dylai’r cyflwyniadau gael eu hystyried yn unol â’r Cod Ymarfer ar gyfer Dewis Prif Gontractwyr, a gyhoeddir gan y CIB (Bwrdd y Diwydiant Adeiladu), neu’r Cod Gweithredu gwreiddiol ar gyfer Tendro Dethol Un Cam a luniwyd gan y Cyd Bwyllgor Ymgynghorol Cenedlaethol ar gyfer Adeiladu (NJCC).  Mae glynu at God o’r fath yn sicrhau fod y broses o asesu tendrau/dyfynbrisiau wedi ei dilyn yn deg ac yn gywir.
I gael tendro cystadleuol teg mae’n hanfodol fod y tendrau neu’r dyfynbrisiau a gyflwynir gan bob ymgeisydd yn seiliedig ar ddogfennau sydd yr union yr un fath.  Ni ddylai ymgeiswyr geisio amrywio’r sail honno drwy osod amodau ar eu tendrau.
Os yw tendrwr yn ystyried fod unrhyw rai o’r dogfennau tendr yn anghyflawn mewn unrhyw ffordd ac angen eglurhad, neu yn cynnwys newidiadau annerbyniol, dylent hysbysu’r asiantaeth ddim llai na saith diwrnod cyn bod y tendrau i fod i mewn.  Os penderfynir diwygio’r dogfennau, dylai’r asiantaeth roi gwybod i bob contractwr ac ymestyn yr amser ar gyfer tendro os oes angen.
Yn dilyn derbyn y tendr/dyfynbris yn ffurfiol, mae’n rhaid rhoi digon o amser i’r contractwr symud pethau a dechrau gwaith paratoi ar y safle.  Bydd hyn hefyd yn rhoi amser i’r Cleient baratoi ar gyfer dechrau’r gwaith gydag arweiniad y Gweithiwr Achos/Swyddog Technegol.

4.1 RHESTRAU CYFRADDAU:

Gall asiantaethau roi Rhaglenni Gwaith i gontractwyr a gofyn i’r contractwyr sy’n cyflwyno tendrau eu prisio’n gystadleuol.  Mae’n rhaid i’r Rhestrau a gyflwynwyd gael eu gwirio gan y Swyddogion Technegol sy’n derbyn y tendrau er mwyn sicrhau fod y cyfraddau a roddwyd yn deg ar gyfer y gwaith a ddisgrifiwyd a bod y cyfansymiau yn fathemategol gywir.
Fel arall mae’n bosibl y bydd ganddynt Restrau o Ofynion sydd wedi eu prisio gan yr asiantaethau ar sail eu gwybodaeth am y cyfraddau cystadleuol.  Bydd y Rhestrau wedi dilyn proses dendro gystadleuol i sicrhau fod y prisiau’n deg ac adolygir y rhain bob blwyddyn er mwyn gofalu fod y gyfradd yn rhesymol i’r elfen o waith dan sylw.  Gyda’r sefyllfa hon, nid oes proses dendro yn digwydd ac mae’r Rhestrau (wedi’u prisio) yn cael eu rhoi i gontractwr cymeradwy.  Mae’r contractwyr yn yr achos hwn yn derbyn gwaith ar system rannu neu system gylchdro ac mae’r costau’n wybyddus ymlaen llaw.  Gall y system fod yn addas i waith sy’n syml ei gynnwys a phan fo angen ymateb cyflym.
Dangosir enghraifft o restr o ofynion wedi’i phrisio a ddefnyddir gan un awdurdod lleol yn Atodiad 6.7 er gwybodaeth.  Mae gwybodaeth bellach ar gyfer datblygu Rhestr o Ofynion wedi eu prisio ar gael gan adran Gwasanaethau Asiantaeth Care & Repair Cymru.   
5. MONITRO A CHOFNODI: 

Yn ystod Cyfnod y Contract, dylai perfformiad y contractwr ar y safle gael ei fonitro a’i gloriannu gan y Swyddog Technegol.  Asesir perfformiad yn erbyn y rhaglen waith a safon y crefftwaith, meini prawf y Cod Ymddygiad a’r wybodaeth a gasglwyd yn ystod y broses Gymeradwyo. 

Mae gan y Swyddog Technegol ddyletswydd i’r Cleient i herio unrhyw waith nad yw’n cael ei wneud i’r safon uchaf.
Un peth sy’n arbennig o bwysig yw bod yr wybodaeth hon yn cael ei chofnodi yn rheolaidd a’i chadw o fewn yr Asiantaeth ar gyfer monitro ac archwilio yn y dyfodol.  Gellir cynnwys cyfraniad neu sylwadau gan y Gweithiwr Achos hefyd.  Ceir enghraifft o asesiad Swyddog Technegol yn Atodiad 6.6.
Dylid paratoi Arfarniad Perfformiad Blynyddol ar gyfer pob contractwr ar y rhestrau contractwyr cymeradwy.  Bydd y Rhestr Gymeradwy’n cael ei hadolygu bob blwyddyn.  Y Swyddog Technegol fydd yn gwneud hyn ac yna caiff sêl bendith y Prif Swyddog cyn cael ei hanfon at y Bwrdd Rheoli i nodi unrhyw ychwanegiadau, dileadau a’i chymeradwyo’n gyffredinol.
Drwy hyn, bydd pob Asiantaeth yn gwerthuso llwyddiant pob gwaith/contract unigol gyda’r contractwr neu’r ymgynghorydd dan sylw.  Bydd yn golygu fod pob cwmni’n cael ei asesu’n rheolaidd i weld a ydyw’n addas i aros yn Gontractwr Cymeradwy.
Dylai’r Cyfrif Terfynol a’r monitro a fu ar y contractwr gael eu cofnodi yn yr asiantaeth.
PAGE  
1
Tudalen 

